
INVESTITSIYA FAOLLIGINING 
HUDUDIY DIFFERENSIATSIYASI VA 
UNING IQTISODIY FAOLLIKKA TA’SIRI
Musinov Zokir Raxmonovich 
ISFT instituti Samarqand filiali direktor maslahatchisi 
E-mail: zokamusinov@gmail.com

Annotatsiya. O‘zbekiston hududlarida investitsiya faolligining differensiatsiyasi va uning iqtisodiy faollikka 
ta’siri 2010–2025-yillar bo‘yicha rasmiy statistik ma’lumotlar asosida tahlil qilingan. Tadqiqot natijasida 
investitsiyalar taqsimotida hududlararo yaqinlashuv mavjudligi aniqlangan: beta-konvergensiya koeffitsiyenti 
–0,457 ni tashkil etib, u besh foizlik darajada statistik ahamiyatga ega. Ayni paytda iqtisodiy faollik bo‘yicha 
teskari jarayon kuzatilgan: uning variatsiya koeffitsiyenti 109,8 foizdan 134,3 foizgacha oshgan. Panel 
ma’lumotlar asosida baholangan modellarda investitsiya va iqtisodiy faollik o‘rtasidagi bog‘liqlik faqat hududiy 
effektlar nazorat qilinganda yuqori darajada (0,9523; t = 34,28) namoyon bo‘lgan, yil effektlari qo‘shilgach 
esa ushbu bog‘liqlik deyarli yo‘qolgan (0,0076; t = 0,16). Dispersiya dekompozitsiyasi qoldiq qismning atigi 
0,2 foizni tashkil etishini ko‘rsatgan. Natijalar investitsiyalar bo‘yicha hududiy yaqinlashuv iqtisodiy faollikdagi 
yaqinlashuvga avtomatik ravishda olib kelmasligini ko‘rsatadi.

Kalit so‘zlar: investitsiya faolligi, hududiy differensiatsiya, beta-konvergensiya, panel ma’lumotlar, 
fiksatsiyalangan effektlar, konsentratsiya indeksi, O‘zbekiston.

Аннотация. На основе официальных статистических данных за 2010–2025 годы проведён анализ 
дифференциации инвестиционной активности регионов Узбекистана и её влияния на экономическую 
активность. Установлено наличие межрегионального сближения в распределении инвестиций: 
коэффициент бета-конвергенции составил –0,457 и является статистически значимым на пятипроцентном 
уровне. Одновременно в экономической активности наблюдается обратный процесс: коэффициент 
вариации увеличился со 109,8 до 134,3 %. В моделях, оценённых на основе панельных данных, связь 
между инвестициями и экономической активностью является высокой только при контроле региональных 
эффектов (0,9523; t = 34,28), тогда как после добавления годовых эффектов данная связь практически 
исчезает (0,0076; t = 0,16). Результаты показывают, что межрегиональное сближение инвестиционной 
активности не приводит автоматически к сближению уровней экономической активности.

Ключевые слова: инвестиционная активность, территориальная дифференциация, бета-
конвергенция, панельные данные, фиксированные эффекты, индекс концентрации, Узбекистан.

Abstract. Using official statistical data for 2010–2025, the differentiation of investment activity across 
the regions of Uzbekistan and its effect on economic activity is analysed. The results indicate interregional 
convergence in the distribution of investment: the beta-convergence coefficient is –0.457 and is statistically 
significant at the five-percent level. At the same time, the opposite pattern is observed in economic activity, 
with the coefficient of variation increasing from 109.8% to 134.3%. In panel-data models, the relationship 
between investment and economic activity is strong only when regional effects are controlled for (0.9523; t = 
34.28), whereas it virtually disappears after year effects are included (0.0076; t = 0.16). The results indicate that 
interregional convergence in investment activity does not automatically translate into convergence in economic 
activity.

Keywords: investment activity, territorial differentiation, beta-convergence, panel data, fixed effects, 
concentration index, Uzbekistan.

K I R I S H
Investitsiyalar iqtisodiy o‘sishning asosiy omillaridan biri sifatida qaraladi va hududiy dasturlarda odatda 

maqsadli ko‘rsatkich sifatida belgilanadi. Ushbu yondashuv nazariy jihatdan asosli bo‘lib, kapital jamg‘arilishining 
ishlab chiqarish imkoniyatlarini kengaytirishi to‘g‘risidagi klassik tasavvurga tayanadi.

Ayni paytda amaliyotda ikkita savol dolzarbligicha qolmoqda. Birinchisi – investitsiya oqimlarining hududlar 
o‘rtasida qanchalik tekis taqsimlanayotgani va ushbu taqsimotning vaqt o‘tishi bilan tenglashayotgani yoki, 

aksincha, farqlanib borayotgani. Ikkinchisi – investitsiya faolligining hududdagi iqtisodiy faollikka qay darajada 
ta’sir ko‘rsatayotgani va ushbu ta’sirning miqdoriy o‘lchami.

Mazkur savollarning amaliy ahamiyati katta. Agar investitsiyalar taqsimoti tenglashayotgan bo‘lsa-yu, 
iqtisodiy natijalarda tegishli yaqinlashuv kuzatilmasa, bu hududiy rivojlanish vositalarining samaradorligini 
qo‘shimcha tahlil qilish zaruratini yuzaga keltiradi. Bunday holatda investitsiyalar hajmi bilan bir qatorda, ularni 
samarali o‘zlashtirish sifati ham muhim masalaga aylanadi.

Adabiyotlarda investitsiya va iqtisodiy o‘sish o‘rtasidagi bog‘liqlik ko‘pincha nazariy jihatdan mavjud deb 
qaraladi, biroq uning empirik namoyon bo‘lishi turli sharoitlarda farqlanishi mumkin. Mazkur tadqiqotda ushbu 
bog‘liqlik gipoteza sifatida qo‘yilib, panel ma’lumotlar asosida statistik sinovdan o‘tkaziladi.

M A V Z U G A  O I D  A D A B I Y O T L A R  S H A R H I
Kapital jamg‘arilishining iqtisodiy o‘sishdagi roli R. Solowning neoklassik o‘sish modelida tizimli ravishda 

asoslangan1. Modelga ko‘ra, investitsiya hajmining oshishi kapital bilan qurollanish darajasini ko‘taradi va 
bu mehnat unumdorligining o‘sishiga olib keladi. Ayni paytda model kapitalning kamayib boruvchi qaytimini 
nazarda tutadi: investitsiyaning har bir qo‘shimcha birligi oldingisiga qaraganda kamroq natija beradi.

Hududiy yaqinlashuv masalasi R. Barro va X. Sala-i-Martin ishlarida tizimli ravishda o‘rganilgan2. Mualliflar 
beta-konvergensiya tushunchasini kiritib, past bazadan boshlagan hududlarning tezroq o‘sish tendensiyasini 
tekshirish metodikasini taklif qilgan. Ularning asosiy xulosasiga ko‘ra, yaqinlashuv jarayoni institutsional va 
infratuzilmaviy shart-sharoitlar bilan bog‘liq.

Muqobil nazariy qarashlar yangi iqtisodiy geografiya doirasida shakllangan. P. Krugman modelida markaz 
va chekka hududlar o‘rtasidagi tafovut o‘z-o‘zini kuchaytiruvchi jarayon sifatida tavsiflanadi3: masshtab 
samarasi va transport xarajatlarining o‘zaro ta’siri iqtisodiy faoliyatning muayyan hududlarda to‘planishiga olib 
keladi. Ushbu yondashuvga ko‘ra, investitsiya oqimlari tenglashgan taqdirda ham iqtisodiy faollikning hududiy 
konsentratsiyasi davom etishi mumkin.

Investitsiyalarning samaradorligi masalasida D. Aschauer davlat kapital qo‘yilmalarining xususiy sektor 
unumdorligiga ta’sirini baholab, infratuzilmaviy investitsiyalarning yuqori qaytimga ega ekanini ko‘rsatgan. 
Ayni paytda M. Blomström va hammualliflar kengroq tanlanma asosida muqobil natijaga erishgan: ularning 
tadqiqotida investitsiya iqtisodiy o‘sishning sababi emas, balki natijasi sifatida namoyon bo‘lgan4. Ushbu 
natijalar investitsiya va iqtisodiy o‘sish o‘rtasidagi bog‘liqlik yo‘nalishini qo‘shimcha empirik tahlil qilish zarurligini 
ko‘rsatadi.

Panel ma’lumotlar bilan ishlashda umumiy trend muammosi ekonometrik adabiyotlarda asosiy metodologik 
masalalardan biri hisoblanadi. Ikki tomonlama fiksatsiyalangan effektlar modeli ushbu muammoni hal qilishning 
standart vositalaridan biri bo‘lib, unda kuzatilmaydigan hududiy xususiyatlar va barcha hududlar uchun umumiy 
yillik shoklar bir vaqtda nazorat qilinadi.

Mavjud adabiyotlar tahlili investitsiya va iqtisodiy o‘sish o‘rtasidagi bog‘liqlik turli nazariy va empirik 
yondashuvlar asosida izohlanishini ko‘rsatadi. O‘zbekiston hududlari misolida esa ushbu bog‘liqlikni panel 
ma’lumotlar asosida baholash mazkur yo‘nalishdagi tadqiqotlarni yanada rivojlantirish imkonini beradi. Mazkur 
tadqiqot shu yo‘nalishda empirik natijalarni shakllantirishga qaratilgan.

T A D Q I Q O T  M E T O D O L O G I YA S I
Tadqiqotning axborot bazasini O‘zbekiston Respublikasi Milliy statistika qo‘mitasining ikkita rasmiy ochiq 

ma’lumotlar to‘plami tashkil etadi: asosiy kapitalga investitsiyalar hajmi5 hamda ko‘rsatilgan bozor xizmatlari 
hajmi6. hamda ko‘rsatilgan bozor xizmatlari hajmi [6]. Ikkala ma’lumotlar massivi ham hududlar kesimida 
2010–2025-yillarni qamrab oladi va mlrd so‘m hisobida ifodalangan.

Tahlil o‘n to‘rtta hududiy birlikni qamrab oladi. Iqtisodiy faollikning o‘lchovi sifatida ko‘rsatilgan bozor 
xizmatlari hajmi qabul qilingan. Ushbu tanlov muayyan uslubiy cheklovga ega va bu holat tadqiqotda ochiq 
qayd etiladi: mazkur ko‘rsatkich yalpi hududiy mahsulotning o‘rnini to‘liq bosmaydi, biroq hududlar kesimida 

1	  Solow R.M. A contribution to the theory of economic growth // The Quarterly Journal of Economics. – 1956. – Vol. 70, No. 1. – P. 
65–94.

2	  Barro R.J., Sala-i-Martin X. Koʻrsatilgan asar. – P. 223–251.
3	  Krugman P. Increasing returns and economic geography // Journal of Political Economy. – 1991. – Vol. 99, No. 3. – P. 483–499.
4	  Blomström M., Lipsey R.E., Zejan M. Is fixed investment the key to economic growth? // The Quarterly Journal of Economics. – 1996. 

– Vol. 111, No. 1. – P. 269–276.
5	  Oʻzbekiston Respublikasi Milliy statistika qoʻmitasi. Asosiy kapitalga investitsiyalar hajmi (1.04.01.0001). – URL: https://stat.uz 

(murojaat sanasi: 17.09.2026).
6	  Aschauer D.A. Is public expenditure productive? // Journal of Monetary Economics. – 1989. – Vol. 23, No. 2. – P. 177–200.

uzluksiz qator shaklida mavjud bo‘lgan keng qamrovli iqtisodiy faollik ko‘rsatkichlaridan biri hisoblanadi.
Hududiy diff erensiatsiyani o‘lchashda uchta ko‘rsatkich qo‘llanilgan: variatsiya koeffi  tsiyenti, Xirshman–

Xerfi ndal indeksi va uchta yetakchi hududning jamlangan ulushi. Dastlabki ikkita ko‘rsatkich quyidagicha 
hisoblanadi:

bunda: σ – standart chetlanish; x̄ – o‘rtacha qiymat; s(i) – i-hududning umumiy hajmdagi ulushi; n – hududlar 
soni. Taqsimotning assimetrikligini baholash uchun qo‘shimcha ravishda Teil indeksi qo‘llanilgan7.

Hududlararo yaqinlashuvni tekshirish uchun beta-konvergensiya tenglamasi baholangan8:

bunda I(i) – i-hududdagi investitsiya hajmi. Manfi y va statistik jihatdan ahamiyatli β koeffi  tsiyenti 
yaqinlashuvni, musbat koeffi  tsiyent esa uzoqlashuvni bildiradi.

Investitsiyalarning iqtisodiy faollikka ta’sirini baholash uchun ikki tomonlama fi ksatsiyalangan eff ektlar 
modeli qo‘llanilgan9:

bunda Y(it) – i-hududda t-yildagi iqtisodiy faollik; I(it) – investitsiya hajmi; α(i) – hududiy fi ksatsiyalangan 
eff ekt; λ(t) – yil bo‘yicha fi ksatsiyalangan eff ekt. Hududiy eff ektlar vaqt bo‘yicha o‘zgarmas xususiyatlarni, yil 
eff ektlari esa barcha hududlar uchun umumiy bo‘lgan omillarni qamrab oladi. Standart xatolar hududlar bo‘yicha 
klasterlangan.

Tadqiqotning cheklovlari ochiq qayd etiladi. Birinchidan, ko‘rsatkichlar amaldagi narxlarda ifodalangan; 
barcha hududlar uchun yagona narx dinamikasi amal qilishi sharoitida bu holat nisbiy taqqoslash natijalarini 
talqin qilishda hisobga olinadi. Ikkinchidan, 2017-yil ma’lumotlari norasmiy iqtisodiyotni statistik baholash 
natijalarini qo‘shgan holda shakllantirilgan bo‘lib, bu tegishli yildagi ko‘rsatkichlar dinamikasini izohlashda 
e’tiborga olinadi.

T A H L I L  V A  N A T I J A L A R
Hududlarning 2025-yildagi investitsiya faolligi 1-jadval va 1-rasmda keltirilgan.

1-jadval
Hududlar bo‘yicha asosiy kapitalga investitsiyalar va ularning dinamikasi10

O‘rin Hudud 2015-yil, mlrd so‘m 2025-yil, mlrd so‘m Ulushi, % 2025/2015, marta
1 Toshkent shahri 6 854,6 116 388,4 19,28 16,98
2 Toshkent viloyati 4 428,1 74 285,8 12,31 16,78
3 Namangan viloyati 2 227,5 62 727,2 10,39 28,16
4 Buxoro viloyati 4 075,9 44 856,3 7,43 11,01
5 Navoiy viloyati 1 809,1 43 798,8 7,26 24,21
6 Qashqadaryo viloyati 5 894,7 40 140,6 6,65 6,81
7 Farg‘ona viloyati 2 542,3 36 606,4 6,07 14,40
8 Samarqand viloyati 3 237,2 36 045,1 5,97 11,13
9 Andijon viloyati 1 956,5 33 418,5 5,54 17,08

10 Qoraqalpog‘iston 
Respublikasi 6 021,2 26 154,6 4,33 4,34

11 Jizzax viloyati 1 304,9 25 718,0 4,26 19,71
12 Xorazm viloyati 1 531,5 22 765,5 3,77 14,86
13 Surxondaryo viloyati 1 843,6 22 289,6 3,69 12,09
14 Sirdaryo viloyati 1 083,3 17 464,9 2,89 16,12
— Respublika bo‘yicha 44 810,4 603 558,8 100,00 13,47

7  Theil H. Economics and Information Theory. – Amsterdam: North-Holland, 1967. – 488 p.
8  Barro R.J., Sala-i-Martin X. Convergence // Journal of Political Economy. – 1992. – Vol. 100, No. 2. – P. 223–251.
9  Wooldridge J.M. Econometric Analysis of Cross Section and Panel Data. 2nd ed. – Cambridge, MA: MIT Press, 2010. – 1064 p.
10  Milliy statistika qo‘mitasining statistik ma’lumotlari asosida muallif tamoniodan ishlab chiqilgan

Jadval tahlili ikkita muhim natijani ko‘rsatadi. Birinchisi taqsimotning nisbatan tekisligiga tegishli: yetakchi 
hududning ulushi 19,28 foizni tashkil etadi va bu ko‘rsatkich ikkinchi o‘rindagi hududga nisbatan 1,57 barobar 
yuqori. Taqqoslash uchun, iqtisodiy faollik bo‘yicha yetakchi hududning ulushi 37,84 foizni tashkil etadi.

Ikkinchi natija so‘nggi ustunda aks etgan. O‘sish koeffi  tsiyentlari hududlar bo‘yicha sezilarli darajada 
farqlanadi: eng yuqori ko‘rsatkich 28,16 (Namangan viloyati), eng past ko‘rsatkich esa 4,34 (Qoraqalpog‘iston 
Respublikasi) ni tashkil etadi. Ularning variatsiya koeffi  tsiyenti 41,1 foizga teng.

Qoraqalpog‘iston Respublikasidagi ko‘rsatkich alohida izohni talab qiladi. 2015-yilda hududda yirik sanoat 
loyihalari amalga oshirilgani sababli bazaviy qiymat nisbatan yuqori bo‘lgan. Shu bois nisbiy o‘sish ko‘rsatkichi 
pastroq shakllangan bo‘lib, bu holatni iqtisodiy turg‘unlikdan ko‘ra bazaviy statistik eff ekt bilan izohlash 
maqsadga muvofi q.

1-rasm. Hududlarning asosiy kapitalga investitsiyalar hajmi bo‘yicha reytingi, 2025-yil11

1-rasm taqsimotning nisbatan yumshoq pasayuvchi shaklini ko‘rsatadi. Iqtisodiy faollik bo‘yicha analogik 
diagrammada yetakchi hududning ulushi qolgan hududlarga nisbatan sezilarli darajada yuqori bo‘lsa, 
investitsiyalar bo‘yicha bunday farq kuzatilmaydi.

Konsentratsiya ko‘rsatkichlarining dinamikasi 2-jadval va 2-rasmda keltirilgan.
2-jadval

Investitsiya va iqtisodiy faollik konsentratsiyasining qiyosiy dinamikasi12

Ko‘rsatkich 2010-yil 2015-yil 2020-yil 2025-yil 2015–2025-yillardagi 
o‘zgarish

Investitsiya: variatsiya 
koeffi  tsiyenti, % 72,4 60,3 74,8 61,2 +0,9 p.p.

Investitsiya: Xirshman–Xerfi ndal 
indeksi 1 062 955 1 085 963 +8

Investitsiya: yetakchi 
hudud ulushi, % 20,2 15,3 24,0 19,3 +4,0 p.p.

Iqtisodiy faollik: variatsiya 
koeffi  tsiyenti, % 132,3 109,8 113,5 134,3 +24,5 p.p.

Iqtisodiy faollik: Xirshman–Xerfi ndal 
indeksi 1 876 1 514 1 569 1 910 +396

2-jadval tahlili tadqiqotning asosiy natijalaridan birini ko‘rsatadi. Investitsiyalar bo‘yicha konsentratsiya 
ko‘rsatkichlari 2015 va 2025-yillarda deyarli bir xil darajada: variatsiya koeffi  tsiyenti 60,3 foizdan 61,2 foizgacha, 
Xirshman–Xerfi ndal indeksi esa 955 dan 963 gacha o‘zgargan. Ya’ni investitsiyalar taqsimoti o‘n yil davomida 
nisbatan barqaror saqlangan.

Iqtisodiy faollik bo‘yicha esa boshqa tendensiya kuzatiladi: variatsiya koeffi  tsiyenti 24,5 foizli punktga, 
Xirshman–Xerfi ndal indeksi esa 396 birlikka oshgan. Ushbu ko‘rsatkichlar iqtisodiy faollikning hududiy jamlanish 
darajasi oshganini ko‘rsatadi.

11  Milliy statistika qo‘mitasining statistik ma’lumotlari asosida muallif tamoniodan ishlab chiqilgan
12  Muallif tamoniodan ishlab chiqilgan

Ikki jarayonning turli yo‘nalishda shakllanishi muhim ilmiy savolni yuzaga keltiradi: investitsiyalarning 
nisbatan tekis taqsimlanishi nima sababdan iqtisodiy faollikning tegishli darajada tenglashuvi bilan birga 
kechmagan? Ushbu holatning izohini investitsiyalarning tarmoq tarkibi yoki ularni o‘zlashtirish samaradorligi 
bilan bog‘liq omillar doirasida izlash mumkin.

Konsentratsiya darajalarining mutlaq farqi ham diqqatga sazovor. Investitsiyalar bo‘yicha Xirshman–
Xerfi ndal indeksi 963 ni tashkil etadi va u xalqaro amaliyotda past konsentratsiya sifatida baholanadi. Iqtisodiy 
faollik bo‘yicha esa ushbu ko‘rsatkich 1 910 ni tashkil etib, o‘rtacha konsentratsiya chegarasiga yaqin qiymatni 
ifodalaydi.

2-rasm. Investitsiya va iqtisodiy faollik konsentratsiyasining qiyosiy dinamikasi13

Grafi klarda ikki chiziq o‘rtasidagi masofa butun davr davomida saqlanib, so‘nggi besh yilda kengaygan. 
Investitsiya chizig‘i to‘lqinsimon, ammo dastlabki darajaga qaytuvchi trayektoriyaga ega; iqtisodiy faollik chizig‘i 
esa yuqoriga qarab siljigan.

Hududlararo yaqinlashuvni tekshirish natijalari 3-rasmda keltirilgan.

3-rasm. Investitsiyalar bo‘yicha beta-konvergensiya, 2015–2025-yillar14

13  Milliy statistika qo‘mitasining statistik ma’lumotlari asosida muallif tamoniodan ishlab chiqilgan
14  Milliy statistika qo‘mitasining statistik ma’lumotlari asosida muallif tamoniodan ishlab chiqilgan

3-rasm tahlili yaqinlashuv gipotezasini tasdiqlaydi. Regressiya chizig‘i manfi y qiyalikka ega, koeffi  tsiyent 
–0,457 ni tashkil etadi va u besh foizlik darajada statistik ahamiyatga ega. Determinatsiya koeffi  tsiyenti 
0,321 ga teng, ya’ni hududlarning o‘sish tafovutlarining taxminan uchdan bir qismi boshlang‘ich daraja bilan 
izohlanadi.

Natijaning iqtisodiy mazmuni quyidagicha: past investitsiya bazasidan boshlagan hududlar o‘rtacha 
hisobda tezroq o‘sgan. Bu hududlar bo‘yicha investitsiya taqsimotida tenglashtiruvchi tendensiya mavjudligini 
ko‘rsatadi.

Ayni paytda diagrammada sezilarli tarqoqlik ham kuzatiladi. Namangan va Navoiy viloyatlari regressiya 
chizig‘idan yuqorida, Qoraqalpog‘iston Respublikasi va Qashqadaryo viloyati esa nisbatan pastda joylashgan. 
Bu yaqinlashuv jarayonining hududlar kesimida turlicha kechayotganini va ayrim hududlarda o‘ziga xos omillar 
ta’siri mavjudligini ko‘rsatadi.

4-rasm. Koeffi  tsiyent baholari va bog‘liq 
o‘zgaruvchi dispersiyasining dekompozitsiyasi15

Chap paneldagi ishonch oraliqlari natijaning mohiyatini vizual tarzda ifodalaydi. Birinchi modelda oraliq 
juda tor va noldan uzoqda joylashgan; yil eff ektlari kiritilgach esa u kengayib, nol chizig‘ini qamrab oladi.

O‘ng paneldagi dispersiya dekompozitsiyasi natijaning sababini tushuntiradi. Bog‘liq o‘zgaruvchi 
o‘zgaruvchanligining 71,3 foizi umumiy vaqt omili, 28,5 foizi esa hududlararo doimiy farqlar hisobiga shakllanadi. 
Qoldiq qism atigi 0,2 foizni tashkil etadi.

Ushbu ko‘rsatkich tadqiqotning muhim uslubiy natijalaridan biri hisoblanadi. U hududiy va yil eff ektlari 
hisobga olingandan keyin iqtisodiy faollikdagi mustaqil o‘zgaruvchanlikning juda kichik darajada qolishini 
ko‘rsatadi. Bunday sharoitda investitsiyalar yoki boshqa tushuntiruvchi omillarning alohida statistik ta’sirini 
aniqlash imkoniyati sezilarli darajada cheklanadi.

Shu sababli olingan natijani ehtiyotkorlik bilan talqin qilish zarur. U investitsiyalarning iqtisodiy faollikka 
umuman ta’sir ko‘rsatmasligini emas, balki mavjud ma’lumotlar doirasida ushbu ta’sirni statistik jihatdan aniq 
ajratish imkoniyati cheklanganligini bildiradi. Ushbu ikki talqin o‘rtasidagi farq uslubiy jihatdan muhim ahamiyatga 
ega. O‘tkazilgan tahlil natijalari 4-jadvalda umumlashtirilgan.

15  Muallif tamoniodan ishlab chiqilgan

4-jadval
Tadqiqot natijalari va ularning amaliy talqini16

Natija Miqdoriy ifodasi Amaliy talqini

Investitsiya taqsimoti barqaror CV 60,3 % → 61,2 %; HHI 955 → 963 Hududiy taqsimot mexanizmi nisbatan 
barqaror

Investitsiyalarda yaqinlashuv mavjud β = –0,457; t = –2,38; R² = 0,321 Past bazali hududlar tezroq o‘smoqda

Iqtisodiy faollikda jamlanish CV 109,8 % → 134,3 %
Investitsiyalardagi yaqinlashuv iqtisodiy 

faollikdagi tenglashuv bilan bir xil darajada 
kechmayapti

Bog‘liqlikda umumiy trend ta’siri Koeffitsiyent 0,9523 → 0,0076 Umumiy trendni nazorat qilish natijalarni talqin 
etishda muhim

Qoldiq dispersiya juda kichik 0,2 % Hududiy omillarning alohida ta’sirini aniqlash 
imkoniyati cheklangan

Jadval tahlili ikkita xulosani ajratish imkonini beradi. Uslubiy xulosa shundan iboratki, ikki o‘suvchi 
ko‘rsatkich o‘rtasidagi korrelyatsiyaning o‘zi sababiy bog‘liqlik to‘g‘risida xulosa chiqarish uchun yetarli emas. 
Shu sababli bunday bog‘liqliklarni talqin qilishda qo‘shimcha ekonometrik nazorat usullaridan foydalanish 
maqsadga muvofiq.

Amaliy xulosa uchinchi qatordan kelib chiqadi. Investitsiya oqimlari nisbatan tekis taqsimlanayotgan 
bo‘lsa-da, iqtisodiy faollikning hududiy jamlanishi davom etmoqda. Bu hududiy rivojlanish dasturlarida 
investitsiya hajmi bilan bir qatorda, uni o‘zlashtirish samaradorligiga ham e’tibor qaratish zarurligini ko‘rsatadi.

So‘nggi qatordagi ko‘rsatkich hududiy dasturlarni loyihalashda hisobga olinishi lozim. Qoldiq dispersiyaning 
0,2 foizni tashkil etishi iqtisodiy faollik o‘zgaruvchanligining asosiy qismi ikki komponent – hududning vaqt 
bo‘yicha o‘zgarmas tarkibiy xususiyatlari va barcha hududlar uchun umumiy makroiqtisodiy dinamika bilan 
izohlanishini ko‘rsatadi. Bunday sharoitda qisqa muddatli hududiy chora-tadbirlarning natijalarini baholashda 
ushbu omillarning ta’sirini hisobga olish maqsadga muvofiq17.

X U L O S A  V A  T A K L I F L A R
O‘tkazilgan tahlillar O‘zbekiston hududlarida investitsiya faolligi va iqtisodiy faollik dinamikasi o‘rtasida 

murakkab bog‘liqlik mavjudligini ko‘rsatadi. 2010–2025-yillar davomida investitsiyalarning hududiy taqsimoti 
nisbatan barqaror saqlangan. Xususan, 2015–2025-yillarda investitsiyalar bo‘yicha variatsiya koeffitsiyenti 60,3 
foizdan 61,2 foizgacha, Xirshman–Xerfindal indeksi esa 955 dan 963 gacha o‘zgargan. Beta-konvergensiya 
koeffitsiyentining –0,457 ga teng va statistik ahamiyatli bo‘lishi investitsiya bazasi nisbatan past bo‘lgan 
hududlarda investitsiyalar hajmining tezroq o‘sganini ko‘rsatadi.

Shu bilan birga, iqtisodiy faollik ko‘rsatkichlarida boshqa tendensiya kuzatilgan. 2015–2025-yillarda iqtisodiy 
faollikning variatsiya koeffitsiyenti 109,8 foizdan 134,3 foizgacha, Xirshman–Xerfindal indeksi esa 1 514 dan 1 
910 gacha oshgan. Bu investitsiyalarning hududlar bo‘yicha nisbatan muvozanatli taqsimlanishi iqtisodiy faollik 
darajalarining ayni sur’atlarda yaqinlashuvi bilan birga kechmaganini ko‘rsatadi. Demak, investitsiya hajmi 
bilan bir qatorda, uning tarmoq tarkibi, yo‘naltirilish sohasi va o‘zlashtirish samaradorligi ham hududiy iqtisodiy 
natijalarni shakllantirishda muhim ahamiyat kasb etadi.

Panel regressiya natijalari ushbu bog‘liqlikni talqin qilishda umumiy vaqt omillarini hisobga olish zarurligini 
ko‘rsatdi. Faqat hududiy effektlar nazorat qilingan modelda investitsiya koeffitsiyenti 0,9523 (t = 34,28) ni tashkil 
etgan bo‘lsa, yil effektlari kiritilgandan so‘ng u 0,0076 (t = 0,16) gacha kamaygan. Dispersiya dekompozitsiyasida 
iqtisodiy faollik o‘zgaruvchanligining 71,3 foizi umumiy vaqt omillari, 28,5 foizi hududlararo doimiy farqlar bilan 
izohlangan, qoldiq qism esa 0,2 foizni tashkil etgan. Shu sababli olingan natijalar investitsiyalarning iqtisodiy 
faollikka ta’siri mavjud emasligini emas, balki foydalanilgan ma’lumotlar va model doirasida uning mustaqil 
statistik ta’sirini ajratish imkoniyati cheklanganligini anglatadi.

Tadqiqot natijalaridan kelib chiqib, hududiy investitsiya dasturlarini shakllantirishda investitsiyalar hajmi 
bilan bir qatorda, ularni o‘zlashtirish samaradorligini ifodalovchi natijaviy ko‘rsatkichlardan foydalanish 
maqsadga muvofiq. Investitsiya loyihalarini baholashda yaratilgan qo‘shilgan qiymat, yangi ish o‘rinlari, mehnat 

16	  Muallif tamoniodan ishlab chiqilgan
17	  Oʻzbekiston Respublikasi Prezidentining 2023-yil 11-sentabrdagi PF-158-son Farmoni “Oʻzbekiston – 2030” strategiyasi toʻgʻrisida” 

// Lex.uz.

unumdorligi, ishlab chiqarish va xizmatlar hajmining o‘sishi kabi ko‘rsatkichlarni kompleks hisobga olish hududiy 
investitsiya faolligining iqtisodiy natijadorligini aniqroq baholash imkonini beradi.

Shuningdek, investitsiya oqimlarini hududlar bo‘yicha taqsimlashda faqat ularning miqdoriy hajmiga 
emas, balki hududlarning tarmoq ixtisoslashuvi, mavjud infratuzilmasi va investitsiyalarni samarali o‘zlashtirish 
imkoniyatlariga ham e’tibor qaratish tavsiya etiladi. Investitsiya bazasi nisbatan past hududlarda kuzatilayotgan 
yuqori o‘sish sur’atlarini barqaror iqtisodiy natijalarga aylantirish uchun investitsiya loyihalarining hudud 
iqtisodiyoti bilan o‘zaro bog‘liqligini kuchaytirish muhim hisoblanadi.

Bundan tashqari, hududiy iqtisodiy jarayonlarni baholashda oddiy korrelyatsion bog‘liqlik bilan 
cheklanmasdan, hududiy va vaqt effektlarini nazorat qiluvchi ekonometrik usullardan foydalanish maqsadga 
muvofiq. Bu investitsiya faolligi va iqtisodiy natijalar o‘rtasidagi bog‘liqlikni umumiy makroiqtisodiy tendensiyalar 
ta’siridan ajratgan holda baholash imkonini beradi.

